
Kjak

Nú hevur kjakið aftur 
tikið seg upp, um 
besta ferðsluloysnin 
við vegamótið Eystari 
Ringvegur / Hvítanes­
vegur er ein rundkoyring 
ella ferðsluljós. 

Øll vita vit, at  
ferðslutrupulleikar eru 
ávís tíðarbil á degnum, 
og eru tað serliga nøkur 
vegamót, ið eru serliga 
trupul og ”irriterandi” 
at koyra gjøgnum. Inn­
koyringin til Ringvegin 
í Hoydølum er óiva 
tað punktið, ið er tað 
strævnasta at skula 
fara um, serliga tíðliga á 
morgni.

Vit hava gjørt nakrar 
rundkoyringar í Havn­
ini seinastu árini, og 
hava hesar virka eina­
standandi væl.  Á ring­

vegnum eru tvær rund­
koyringar, og kunnu 
vit ikki ímynda okkum, 
hvussu ferðslan vildi 
gingið, um hesar ikki 
vóru. 

Ferðsluljósini í bý­
num, hjálpa eisini til at 
fáa ferðsluna  til at ganga 
betur, og eru tey  har, ið 
pláss ikki er til at gera 
eina rundkoyring. Øll, 
ið koyra í býnum vita, at 
ein rundkoyring er fleiri 
ferðir betur ferðsluloysn 
enn ferðsluljós, men 
kortini vil meirilutin í 
býráðnum enn einaferð 
brúka nakrar hundrað­
túsund  krónir til at 
kanna hesi sokallaðu 
klóku ferðsluljósini. 

Grundgevingin hjá 
teimum er, at ein donsk 
ráðgevarastova hevur 
framroknað ferðsluna í 
býnum, og er komin til, 
at trupulleikar møguliga 
einaferð í framtíðini 
vilja verða við eini 
rundkoyring. Hendan 
danska ráðgevarastov­
an dugir sanniliga at 
skriva rokningar, og 
sigast má, at væl ber 
til, tí Tórshavnar rindar 
gleðiliga. 

Eg havi tosað við fleiri 
taxa- og bussførarar, ið 
eru okkara ferðsluser­
frøðingar, og eru teir 
sannførdir um, at einasta 
rætta ferðsluloysnin 
um vegamóti Eyst­
ari Ringvegur / Hvíta­
nesvegur er ein rund­
koyring. Ja, fleiri av 

teimum fráráddu harð­
liga, at kommunan setti 
ferðsluljós har, tí tað 
vildi bara  gera støðuna 
verri, enn hon er nú.

Lat meg enda við at 
siga, at danska ráðgev­
arastovan eisini vísti 
á, at í vegamótum við 
ferðsluljósum henda 
rættuliga nógv álvarslig 
óhapp, men at slík næst­
an ikki koma fyri  har 
ein rundkoyring er. 

So, svarið er rættuliga 
greitt. Lat okkum fáa 
eina rundkoyring um 
vegamótið Eystari 
Ringvegur / Hvítanes­
vegur.

Rundkoyring 
sjálvandi

Jan Christiansen
Býráðslimur í Tórshavnar 
Kommunu

Grát mín elskaða bygd!

Emil S. Jacobsen

Høvuðsborgin í Eysturoynni 
í 60 unum og 70 unum. Tú 
tókst tær av flestu familj­
um her í oynni. Her fór 
mangt dygdargott far av 
bakkastokki, evnað til av 
røskum monnum, eins og 
raskar kvinnur tóku sær av 
fiskinum, sum kom upp á 
land og var hagreiddur og 
seldur víða um lond. Hesi 
fólk tæntu tær og Føroyum. 
Her stríddust hundratals 
verkafólk. 

Trøini vaksa ikki inn 
í himmalin. Adam slapp 
heldur ikki at vera í Eden 
allar tíðir. Tú aldi fólk upp, 
sum ikki trúðu uppá teg, og 
sum ikki vóru góð við teg. Tú 
vart seld fyri dálar. Tú misti 
tín mátt. Sjálvt tínir vinir, 
sum tú vart góð við, svíktu 
teg. Teir valdu teg frá, og vóru 
villleiddir út í oyðimørkina 
og síðan sleptir upp á fjall. 

Tey fáu neyðardýrini, sum 
royndu at ávara, varð flent 
at. Mammon taldi mest!

Niðurlagingin gerst sjón­
ligari og sjónligari. Har før 
áður dagliga komu og fóru 

frá tær, liggja nú søkt við 
tína lið, og onnur syngja sín 
svanasong. Tey “gráu” koma 
krúpandi á nátt. Tú ert blivin 
til láturs millum bygda! Fólk 
tora ikki at nevna títt navn! 

Í dag selja teir hjartað í 
tær. Fólk standa spyrjandi, 
men eingin torir at hjálpa 
tær. Megin og mergurin eru 
farin. Einans deyðaangist.

Er onki tilboð til 3. flokk?

Bogi Andreasen
varaborgarstjóri
Tórshavnar Kommuna

Tann 10. november 2011 
høvdu   foreldraráðini fyri 
flestu frítíðarskúlar í Tórs­
havnar Kommunu innkallað 
til ein áhugaverdan fund fyri 
umsiting og býráðslimum 
í Posthúskjallaranum, har 
vit viðgjørdu skriv frá for­
eldraráðunum. Í skrivinum 
varð inniliga heitt á komm­
ununa um at betra frítíðar­
skúlatilboðini til serliga 3. 
flokk.

Síðan tá havi eg sent 
kommununi fyrispurning, 
um ætlanir eru um at víðka 
frítíðarskúlatilboðið til 3. 
flokk í ár. Umsitingin arbeiðir 
við einum frítíðarskúlatilboði 
til 3. flokk og eini alternativari 
loysn, sum eisini umfatar 4., 

5. og 6. flokk, men málið er 
ikki viðgjørt politiskt enn.

  Tá samgongan enn ikki 
hevur viðgjørt hetta, so 
bendir tað á, at tað verður 
onki frítíðarskúlatilboð í ár.

Hetta er sjálvandi púra 
óforsvarligt, at triðjafloks­
børn ganga fyri vág og vind. 
Vit mugu tí gera okkurt. Um 
tað ikki verður frítíðarskúli, 
so mugu vit kunna skipa eitt 
”barnahús” ella líknandi, har 
børn frá 3. til 5. flokk kunnu 
koma. 

Tann 10. november vóru 
umboð fyri samgonguna og 
borgarstjórin sjálvur sera 
jalig, men tað er ikki nóg gott, 
at áheitanin ikki er tikin í 
álvara og at onki er gjørt 

við hetta enn. Tí má hetta 
loysast nú.

Tað ganga fleiri enn 
600 børn í frítíðarskúla í 
Havn og tey yvir eitttúsund 
foreldrini eftirlýsa, at til­
boðini verða víðkað, tí at 
málið er so átrokandi, at tað 
má viðgerast beinanvegin. 
Ein trupulleiki er, at frítíðar­
skúlin er stongdur, tá skúlin 
er stongdur, t.v.s. at børnini 
12 vikur um árið ikki verða 
ansað, sum tey burdu, tí 
frítíðin hjá foreldrunum 
røkkur ikki til.

Uppkot eru til fleiri loysn­
ir, men eyðsæð er, at ein frí­
tíðarskúli til serliga 3. flokk 
er neyðugur. Tá eru flestu 
børn ov smá at ganga heim 

og at vera einsamøll stóran 
part av seinnapartinum. 

  Vart er gjørt við hetta 
fleiri ferðir, so hetta er ikki 
nakar nýggjur trupulleiki fyri 
kommununa. Og sumstaðni 
eru tilboð fyri 3. flokksbørn. 
Men eftir er, at kommunan 
tryggjar, at øll børn í 3. flokki 
fáa tilboð um frítíðarskúla 
nú í summar.

Eg fari at heita á leiðsluna 
í kommununi um beinan­
vegin at viðgera málið, og 
síðan fylgja ráðunum frá 
foreldraráðunum um at gera 
eina tørvsmeting, soleiðis at 
kommunan kann veita tilboð 
sum samsvara endamálinum 
fyri frítíðarskúlar.

Hetta má gerast nú.

!

So, svarið er rættu­
liga greitt. Lat okkum 
fáa eina rundkoyring 
um vegamótið Eystari 
Ringvegur / Hvítanes­
vegur


